
	SEJĦA GĦAL EVIDENZA
GĦAL INIZJATTIVA (mingħajr valutazzjoni tal-impatt)

	Dan id-dokument għandu l-għan li jgħarraf lill-pubbliku u lill-partijiet ikkonċernati bil-ħidma tal-Kummissjoni, sabiex ikunu jistgħu jipprovdu feedback u jipparteċipaw b’mod effettiv f’attivitajiet ta’ konsultazzjoni.
Nitolbu lil dawn il-gruppi biex jipprovdu l-opinjonijiet dwar kif il-Kummissjoni tinterpreta l-problema u s-soluzzjonijiet possibbli u biex jagħtuna kull informazzjoni rilevanti li jista’ jkollhom. 

	TITOLU TAL-INIZJATTIVA
	Kiri ta’ karozza biex tmur f’pajjiżi oħra tal-UE – regoli

	DĠ EWLIENI – UNITÀ RESPONSABBLI 
	DĠ MOVE C 1 — Trasport bit-Triq

	TIP PROBABBLI TA’ INIZJATTIVA
	leġiżlattiva

	TWAQQIT INDIKATTIV
	L-1el trimestru 2025

	TAGĦRIF ADDIZZJONALI
	-

	Dan id-dokument huwa biss għal finijiet ta’ informazzjoni. Ma jippreġudikax id-deċiżjoni finali tal-Kummissjoni dwar jekk din l-inizjattiva hijiex se tiġi segwita jew dwar il-kontenut finali tagħha. L-elementi kollha tal-inizjattiva deskritti f’dan id-dokument, inkluż it-twaqqit tagħha, huma soġġetti għal tibdil.

	A. Kuntest politiku, definizzjoni tal-problema u analiżi tas-sussidjarjetà

	Kuntest politiku 

	Ir-regoli dwar ir-reġistrazzjoni ta’ vetturi bil-mutur jaqgħu taħt il-kompetenza nazzjonali. B’mod ġenerali, ir-reġistrazzjoni hija formalità amministrattiva sempliċi fil-maġġoranza tal-Istati Membri. Madankollu, ir-rekwiżiti nazzjonali rigward l-użu ta’ karozzi mikrija għal vjaġġi transfruntiera jagħmluha aktar diffiċli għaċ-ċittadini tal-UE biex iħallsu għas-servizzi ta’ mobbiltà pprovduti minn kumpaniji tal-kiri tal-karozzi u jużawhom b’mod effiċjenti. Barra minn hekk, xi rekwiżiti rigward ir-reġistrazzjoni, il-kiri u r-ritorn tal-karozzi tal-kiri jistgħu jwasslu għal ineffiċjenzi operazzjonali. L-Istrateġija għal Mobbiltà Sostenibbli u Intelliġenti tal-2020 fiha azzjoni (Nru 60) biex “tipproponi miżuri li jinkoraġġixxu l-kirjiet transfruntiera tal-karozzi”.

	Il-problema li trid tiġi indirizzata mill-inizjattiva 

	Skont ir-regoli attwali dwar ir-reġistrazzjoni tal-karozzi, il-karozzi tal-kiri rritornati f’pajjiż differenti minn dak li jkunu rreġistrati u mikrija fih, jista’ jkollhom bżonn jerġgħu jiġu rreġistrati minnufih fil-pajjiż tal-użu, jew jinġiebu lura immedjatament fil-pajjiż tal-oriġini (bit-trakk, bil-ferrovija jew bl-għajnuna ta’ sewwieq speċifiku) ħlief fil-każijiet rari meta klijent ikun jista’ jinstab immedjatament fil-pajjiż tad-destinazzjoni għal vjaġġ bir-ritorn. Għalhekk, il-kumpaniji tal-kiri tal-karozzi jistgħu de facto ma jitħallewx iċaqilqu temporanjament partijiet mill-flotot tagħhom bejn pajjiż u ieħor biex jimmaniġġjaw il-fluttwazzjonijiet fid-domanda. Dawn il-proċeduri differenti ta’ reġistrazzjoni mill-ġdid fl-Istati Membri jrendu spejjeż żejda u dewmien burokratiku għall-kumpaniji tal-kiri tal-karozzi, li mbagħad jiġu ttrasferiti lill-konsumaturi li jikru l-karozzi. 

	Bażi għall-azzjoni tal-UE (bażi legali u analiżi tas-sussidjarjetà) 

	Bażi legali

	Minħabba li regoli nazzjonali diverġenti dwar l-użu ta’ vetturi mikrija fit-territorju ta’ Stati Membri oħra jħallu impatt fuq il-moviment liberu ta’ karozzi mikrija u l-libertà li jiġu pprovduti servizzi transfruntiera fl-UE, l-UE għandha d-dritt li taġixxi f’konformità mal-Artikolu 114 tat-TFUE. 

	Ħtieġa prattika li tittieħed azzjoni tal-UE

	Peress li m’hemm l-ebda leġiżlazzjoni tal-UE dwar il-kiri transfruntier tal-karozzi, din l-inizjattiva għandha ttejjeb il-funzjonament tas-suq intern billi tnaqqas l-ostakli għas-servizzi transkonfinali tal-kiri tal-karozzi permezz tal-istabbiliment ta’ rekwiżiti minimi rigward ir-reġistrazzjoni, il-kera u l-użu ta’ karozzi mikrija bejn il-fruntieri. Dan jista’ jsir biss fil-livell tal-UE, peress li jikkonċerna l-kiri transfruntier tal-karozzi bejn Stati Membri differenti.

	B. X’objettivi għandha l-inizjattiva u kif se tiksibhom? 

	L-objettiv ġenerali ta’ din l-inizjattiva huwa li tikkontribwixxi għall-funzjonament tas-suq uniku billi tiżgura mobbiltà ġusta, effiċjenti u sostenibbli bejn il-fruntieri billi tiffaċilita l-użu transfruntier tal-kiri tal-karozzi. F’dan il-kuntest l-objettivi speċifiċi ta’ din l-inizjattiva huma:

· li jinkiseb użu affordabbli u effiċjenti tas-servizzi transfruntiera tal-kiri tal-karozzi mill-klijenti;
· li jinkiseb użu aktar effiċjenti tal-flotot tal-karozzi mill-kumpaniji tal-kiri tal-karozzi, li jista’ jissarraf fi prezzijiet aktar baxxi għall-klijenti meta jkun hemm kompetizzjoni effiċjenti;
· li jiġu offruti alternattivi lill-klijenti milli jużaw il-karozzi individwali tagħhom stess f’sitwazzjonijiet transfruntiera.
Sabiex tindirizza din il-kwistjoni, il-Kummissjoni qed tikkunsidra rekwiżiti minimi rigward ir-reġistrazzjoni, il-kiri u l-użu ta’ karozzi mikrija bejn il-fruntieri, b’mod partikolari billi tintroduċi ċertu perjodu ta’ żmien li fih il-kumpaniji tal-kiri tal-karozzi jistgħu jikru vettura fi Stat Membru differenti minn dak li fih tkun irreġistrata l-karozza, mingħajr ma jirreġistrawha mill-ġdid skont il-liġijiet nazzjonali speċifiċi tal-pajjiż tal-użu. 

	Impatti probabbli

	F’termini ta’ impatti soċjoekonomiċi, l-inizjattiva x’aktarx li twassal għal tnaqqis fl-ispejjeż u l-kostijiet operatorji għall-kumpaniji tal-kiri tal-karozzi. Dan jista’ mbagħad ikollu impatt fuq il-kostijiet u d-disponibbiltà ta’ karozzi tal-kiri transfruntiera, inkluż permezz tal-impatt fuq il-kompetizzjoni bejn l-operaturi tal-kiri tal-karozzi.
L-inizjattiva jista’ jkollha impatt ukoll fuq id-dħul mit-taxxa tal-Istati Membri direttament jew indirettament marbut mal-użu ta’ kirjiet transfruntiera tal-karozzi, kemm jekk mit-taxxi tar-reġistrazzjoni, mit-taxxi taċ-ċirkolazzjoni jew mit-taxxa fuq il-valur miżjud.

	Monitoraġġ futur

	Il-Kummissjoni se timmonitorja regolarment l-effetti tal-inizjattiva meta jkun għadda żmien biżżejjed biex din tkun ġiet implimentata u infurzata fl-UE kollha.

	C. Regolamentazzjoni aħjar

	Valutazzjoni tal-impatt 

	Din l-inizjattiva hija limitata ħafna fil-kamp ta’ applikazzjoni u hemm biss għażla ta’ politika ewlenija waħda li qed tiġi kkunsidrata biex jiġu indirizzati l-problemi indikati hawn fuq, jiġifieri l-istabbiliment ta’ ċertu perjodu ta’ żmien li fih il-kumpaniji tal-kiri tal-karozzi jitħallew jikru vetturi fi Stati Membri oħra tal-UE mingħajr ma jkunu obbligati jirreġistrawhom mill-ġdid skont ir-regoli nazzjonali. Għalhekk, valutazzjoni u tqabbil fil-fond tal-effetti tal-għażliet differenti ta’ politika, bħal waqt valutazzjoni tal-impatt, mhumiex possibbli. Minflok, se jitħejja dokument analitiku li jipprovdi l-aħjar evidenza rilevanti disponibbli li tappoġġa dan l-intervent.

	Strateġija ta’ konsultazzjoni 

	Il-proċess ta’ konsultazzjoni se jikkonsisti f’żewġ partijiet ewlenin: ·Konsultazzjoni pubblika ta’ 12-il ġimgħa bil-lingwi uffiċjali kollha tal-UE, permezz tal-paġna ċentrali tal-konsultazzjonijiet pubbliċi tal-Kummissjoni (“Semma’ leħnek”). Rapport fattwali fil-qosor se jiġi ppubblikat fuq il-paġna tal-konsultazzjoni wara li tingħalaq din il-konsultazzjoni pubblika. · Diversi attivitajiet ta’ konsultazzjoni mmirati (inklużi stħarriġiet, intervisti u sessjonijiet ta’ ħidma) tal-partijiet ikkonċernati l-aktar affettwati, li se jitwettqu taħt studju ta’ appoġġ estern li se jsir matul l-2024.
Ir-riżultati tal-attivitajiet ta’ konsultazzjoni kollha se jitqassru f’rapport ta’ sinteżi li se jkun mehmuż mad-dokument analitiku. 

	Għaliex qed nagħmlu din il-konsultazzjoni?

	Il-Kummissjoni għandha l-għan li tiġbor il-fehmiet u d-data tal-partijiet ikkonċernati bil-għan li tivvaluta l-fattibbiltà u l-impatti tal-inizjattiva. 

	Udjenza fil-mira

	Il-partijiet ikkonċernati ewlenin identifikati jinkludu l-kumpaniji tal-kiri tal-karozzi, it-trade unions, l-awtoritajiet nazzjonali tat-trasport u fiskali, l-organizzazzjonijiet tal-konsumaturi, b’mod partikolari dawk immirati lejn dawk li jużaw il-karozzi, u ċ-ċittadini tal-UE. 

